
Nafarroako Alderdi Popularraren talde parlamentarioaren eledun Javier García Jiménez jaunak, Legebiltzarraren Erregelamenduan ezarritakoaren babesean, Lurralde Kohesiorako Departamentuari zuzendutako honako mozio hau aurkezten du, Osoko Bilkuran eztabaidatzeko: 
Zioen azalpena 
Ebro ibaiak eta haren ibaiadarrek aldiro egin dute gainezka eta eragin dituzte uholdeak Nafarroan azken urteotan. 
Etorkizunean klimatologia makurragoa izanen dela diote; halatan, euriak areago izanen omen dira uholde-urak, eta ibaiek ur-emari handiagoak izanen omen dituztenez urak bortitzago hartuko ditu azpian herriak eta ibai-bazterrak.  
Nafarroan bizi dugun lehorteak, aldiz, ur-eskasia eta -murrizketa ekarri du, ubideen bidez ibai horretako ura zuzenean hartzen zuten ureztalurrak ureztatzeko. 
Egoera halakoa da urak Ebro ibaira isurtzen dituzten ibaietan urtegirik ez dagoelako eta erregulazioa eskasa delako. 
Nafarroan, ibai horietako bitan –hain zuzen ere, Argan eta bere ibaiadarretan eta Egan–, azken hamarkada hauetan ez da ekimenik izan horiek erregulatzeko. 
Uholdeak, goraldiak eta lehorteak urtero-urtero gertatzen ari dira azken hamarkada hauetan, eta horien ondorio negatiboak areagotu eginen bide dira etorkizunean. 
Ebro ibaiak, arro osoko jasotzaile nagusia eta hustubidea den aldetik, "gehiegikeriak eta gabeziak" izan ditu, baina larriena da aurreikuspenen arabera ondorioak larriagoak eta makurragoak izanen direla plangintza hidrologiko alderrai eta eskas horren ondorioz. Arazo horien jatorrian dago, besteak beste, Ega eta Arga ibaietan urtegirik ez egotea. 
Horregatik guztiagatik, Nafarroako Parlamentuak honako erabaki proposamen hau onesten du:
1. Ega eta Arga ibaien eta horien ibaiadarren arroei buruzko txostenak eta azterlanak egitea, ibai horien ura bildu eta erregulatuko luketen etorkizuneko urtegiak kokatzeko moduko balizko aurkintzak zehaztuta.  
2. Adituen batzorde bat sortzea, azterlan horien emaitzak ikusita Nafarroaren interesekoak izan litezkeen etorkizuneko urtegiak proposatzen ahal dituena. 
3. Etorkizuneko plan hidrologiko nazionaletan urak Ebrora isurtzen dituzten Nafarroako ibaiak erregulatzeko jarduketak, Nafarroaren interesekoak direnak, proposatzea. 

